
హరిశ్చన్ద్రః  -
బ్రహ్మన్  శ్రీవిష్ణుకవచం   కీదృశం కిం ప్రపాలకమ్  ।
కేనోక్తం క ఋషిశ్ఛన్దః  దైవతం  కీదృశం మునే ॥
అగస్త్యః -
హరిశ్చన్ద్ర  ప్రవక్ష్యామి  శృణుష్వావహితోఽధునా ।
శ్రీవిష్ణుకవచం   దివ్యం రహస్యం సర్వగోపితమ్ ॥
సృష్ట్యాదౌ  కమలస్థాయ  బ్రహ్మణే  హరిణోదితమ్ ।
కారుణ్యేన మమ ప్రోక్తం   బ్రహ్మణో  క్షీరసాగరే ॥
గోపనీయం ప్రయత్నేన  భవతా చ జయప్రదమ్  ॥
అస్య శ్రీవిష్ణుకవచస్తోత్రమహామన్త్రస్య     -
బ్రహ్మా  ఋషిః - అనుష్టుప్  ఛన్దః , శ్రీమన్నారాయణో  దేవతా,
శ్రీమన్నారాయణప్రసాదసిద్ధ్యర్థే    జపే వినియోగః ।
ఓం కేశవాయ అఙ్గుష్టాభ్యాం   నమః ।
ఓం నారాయణాయ తర్జనీభ్యాం  నమః ।
ఓం మాధవాయ మధ్యమాభ్యాం నమః ।
ఓం గోవిన్దాయ  అనామికాభ్యాం నమః ।
ఓం విష్ణవే  కనిష్ఠికాభ్యాం  నమః ।
ఓం మధుసూదనాయ కరతలకరపృష్ఠాభ్యాం  నమః ॥
ఓం త్రివిక్రమాయ   హృదయాయ నమః ।
ఓం వామనాయ శిరసే స్వాహా ।
ఓం శ్రీధరాయ  శిఖాయై వషట్ ।
ఓం హృషీకేశాయ కవచాయహుం ।
ఓం పద్మనాభాయ నేత్రాభ్యాం  వౌషట్ ।
ఓం దామోదరాయ అస్త్రాయ  ఫట్ ।
భూర్భువస్యువరోమితి దిగ్బన్ధః  ॥
ధ్యానమ్ ।
శాన్తాకారం భుజగశయనం పద్మనాభం సురేశం,
విశ్వాకారం గగనసదృశం మేఘవర్ణం  శుభాఙ్గమ్  ।
లక్ష్మీకాన్తం కమలనయనంయోగిహృద్ధ్యానగమ్యం ,

వన్దే విష్ణుం  భవభయహరం సర్వలోకైకనాథమ్  ॥
మేఘశ్యామం పీతకౌశేయవాసం శ్రీవత్సాఙ్గం   కౌస్తుభోద్భాసితాఙ్గమ్  ।
పుణ్యోపేతం పుణ్డరీకాయతాక్షం , విష్ణుం  వన్దే సర్వలోకైకనాథమ్  ॥
సశఙ్ఖచక్రం   సకిరీటకుణ్డలం  సపీతవస్త్రం  సరసీరుహేక్షణమ్ ।
సహారవక్షస్థలశోభికౌస్తుభం , నమామివిష్ణుం  శిరసాచతుర్భుజమ్ ॥
ఓం పూర్వతో మాం హరిః పాతు పశ్చాత్ శ్రీః  సదక్షిణే ।
శ్రీకృష్ణ  ఉత్తరే  పాతు శ్రీ గో విష్ణుశ్చ  సర్వశః ॥
ఊర్ధ్వం  మే నన్దనీ  పాతు అధస్తాత్ శార్ఙ్గభృత్  సదా ।
పాదౌ పాతు సరోజాఙ్గీ అఙ్గే పాతు జనార్దనః  ॥
జానునీ మే జగన్నాథః ఊరూ పాతు త్రివిక్రమః   ।
గుహ్యం పాతు హృషీకేశః పృష్ఠం  పాతు మమావ్యయః ॥
పాతు నాభిం మమానన్తః కుక్షిం రాక్షసమర్దనః  ।
దామోదరో మే హృదయం వక్షః పాతు నృకేసరీ ॥
కరౌ మే కాలియారాతిః భుజౌ భక్తార్తిభఞ్జనః   ।
కణ్ఠం  కాలామ్బుదశ్యామః స్కన్ధౌ మే కంసమర్దనః  ॥
నారాయణో మేఽవ్యాన్నాసాం కర్ణౌ మే చ ప్రభఞ్జనః   ।
కపాలం పాతు వైకుణ్ఠః   జిహ్వాం పాతు దయానిధిః ॥
ఆస్యం దశాస్యహన్తావ్యాత్ నేత్రే మే పద్మలోచనః ।
భ్రువౌ  మే పాతుభూమా చ లలాటం మే సదాచ్యుతః ॥
ముఖం మే పాతు గోవిన్దః  శిఖాం గరుడవాహనః ।
మాం శేషశాయీ సర్వేభ్యో వ్యాధిభ్యో భక్తవత్సలః ॥
పిశాచాగ్నిజ్వరేభ్యో మాం ఆపద్భ్యోఽవతు మాధవః ।
సర్వేభ్యో దురితేభ్యశ్చ పాతు మాం పురుషోత్తమః ॥
ఇదం శ్రీవిష్ణుకవచం   సర్వమఙ్గలదాయకమ్  ।
సర్వరోగప్రశమనం , సర్వశత్రువినాశనమ్  ॥
ఏవం జజాప తత్కాలే స్యాత్పరశ్చాక్షరం పరమ్ ।
త్రిస్సన్ధ్యం   యః పఠేచ్ఛుద్ధః  సర్వత్ర విజయీ భవేత్ ॥

ఇతి శ్రీవిష్ణుకవచస్తోత్రం    సమ్పూర్ణమ్  ।

